
Yabel pes tem, mur womke, tame wuri ere ta panem. 
Galili distrikke temenem kom Kana etek panem. Jisas 
eteri nawo te ta panen simenem akek yin temenem.
Eme Jisas erne kir wopetem, ere eri anepoi tameken, 
eme ta neiste nenem awos ate yam.



Yam, tatame nogwape eme sin abetem, wain ok omom. 
Ok omomke, Jisas eri nawo te yan erne etep wom. 
Emri wain ok omoye. Etep womke, te a nenbetem tame 
emne etep wom. Jisas ere kemne beke nente wote, 
kem etep nente. Etep wom.



Etek tukmenem, Jisas ere awos 
nenbetem tame emne etep wom. Kem ete 
ou ep yekwo let ep yekwo let ges wuri kei 
(6-pela) etek tukten ou, kem ok tin sen 
yan etek siren pelaute. 



Etep womke, eme yin ok tin sen yan siren 
pelawom. Etep tem, ere emne sene etep 
wom. Ware wuri kem peten ete ok tin sen 
awos lakerebe tame erne newon taklate. 
Etep wom, eme ware wuri peten ok tin 
                       sen yin newom.



Newom, awos lakerebetem tame ere ete ok taklam, 
ete ok ere wain ok seken tem. Emri ok tim emi ere 
beke la. Ok tim tame etem 
eme lam. Taklam, ere ta 
panem tame erne 
wopetem. Wopetem, ere 
erne etep wom. Neri 
yurik newoye wain ok e 
yenbowai. 
Tatame nogwape 
eme etepkap 
beke nen. 



Eme pap mame berai, etepkap eme kel eisauke tukbe 
wain ok kiyi newopit peteyabe. Tatame eme ete wain 
ok nogwape an sisi pebe, yuri 
eme kel nebulek tukbe 
wain ok emne sene ek 
newon abe. Ne etepkap 
beke nen. 



Neren ne kel eisauke tukem wain ok 
yuri sen yan nemne newoye. Ne etepkap 
nenye, e yenbo. Ne pap 
mame tame. Ere erne 
etep wom.



Ete yabel Jisas ere rigrabe tasen nenem. 
Ere Galili distrikke tetan kom Kanak 
temenemke, ere ete wos 
nenem. 



Etep nenem, ere eri mure tatame emne peteram. 
Eri anepoi tame eme eri mure 
lam, eme erne kenawaike 
abobetem.



Jisas ere Pita eri akek wurin lam, Pita 
eri owi te wus kerem, te tiyke 
tuknamenem.



Tuknamenem, ere etetri letke kerem, 
teri wus yenbo tem, te wayen Jisas 
erne iyawu keren erne awos 
newon am. 



Yabel waremke, tatame eme let yaper tewo yaper te 
tatame, gabo gulelemenem tatameken emne panen 
Jisas erne yin lam. Yin 
lam, nogwape komri 
tatame eme ake eruke 
yan tetyewom.



Tetyewomenem, Jisas ere eikina abona let yaper 
tewo yaper te tatame emne eyarbetem. Gabo eme 
tatame nogwape emne gulelemenem, ere emne akei 
won yibetem. Gabo eme Jisas erne lam, ere emne 
wotakem, eme eri sig mane wusoute. 



Pekeroukbetem, eme abom, Jisas ere mureken 
temenem, eke tatame nogwape eme erne let kerete 
yam. Eme yenbo tete eke abom. 



Wusoubetem, tatame eme yan letken tewoken 
bulworan tame wuri erne sen yam. Tame epe pes epe 
pes eme erne sen yam.



Sen yam, tatame nogwape ake 
pelawom, eme ete tame erne mapeke 
sen wur? Sen wurlawoyin eme erne ake 
magelke sen yawom, ake ropo tagwon 
tame erne tiyken newokwunem. Eme 
Jisas eteri baye 
tobok nenewaren 
rasem.



Nenewaren rasen, Jisas ere emri 
porere lam, eme eteri mure 
kenawaike abobetem, eke 
ere letken tewoken 
bulworam tame erne 
etep wom. Areri yen, 
neri nenem wule 
yaper an peten 
sepitye. An nene 
wobe. Ne wayen 
teten neri tukna 
rowe peten sen 
akek sene yite.



Jisas ere perek waremke, eri anepoi 
tame eme eter warem perek 
warem. Waren yim, mou marye 
eisau yam, ok sare eisau 
yabetem, pere gergerte 
nenem, Jisas ere 
tuknamenem.



Ere awosein etep wom. Beke kem akbe? Kem ane 
kenawaike beke abo, eke kem akbe. Etep womke, ere 
wayen teten maryeken ok sareken epne wotakem, 
maryeken ok sareken epe beyim. Etep 
temke, eme pap etewouke ten 
etep wom. Ere mapkap 
tame? Maryeken ok 
sareken epe eteri 
tuma meten beiwo. 
Etep wom. 



40 60

God ere gwote nowselke tetan tatame 
emne pap noub yewom, ere Eteri Yen 
wurisubuwai erne won yam, ere gwote 
nowselri tatame emne kobo lan sam. 
Sam, tatame eme erne kenawaike 

abote, eme yaper beke kip 
             te, eme som noub 
                  temente.



Rom 3:23 Metye. Tatame akei eme kir nenbe, eme wule 
yaper nenbe. God eter womkap eme beke nen, eme God 

eteri kom mapeke kip yi?

Rom 6:23 Wule yaper nenbe tatame emri tokwo etepkap. 
Eme me san yaper som temente nenbe. God erne 

kenawaike abobe tatame God ere emne wos yenbo bepou 
me newobe. Ete wos e gwopkap. Eme neremri Aneyen 

Jisas Krais eterken tetan, eme som noub temente nenbe.

Hibru 9:27 God ere etep wom. Tatame nogwape eme 
tewo wurik sate, sene an emne tuma namdete. Etep wom.

Efesus 2:8,9 Kem Krais erne kenawaike abobe, eke God 
ere kemne kobo lan kemne sene petem. Kem yaku wuri 
beke nen. God eteri porerek ere kemne sene petem.
Tatame eme yaku wuri beke kere, eke eme sig maime 

eisau mapeke wote.



Rom 10:9,10 Metye. Kem keremri elemoike etep wote. 
Jisas ere Aneyen. Etep won kem keremri porerek 

kenawaike etep abote. Jisas ere sam, God ere erne wou 
sene newom, ere sele meike sene wayen yim. Kem etep 

won etep abote, God ere kemne peten eteri komke panen 
yite, kem noub temente nenbe. Tatame eme etemri 

selpapke kenawaike abobe, ete tatame emne God ere 
etep wobe. Kem areri tatame yenbo. Etep wobe. Tatame 
eme etep wobe. Jisas ere Aneyen. Etep wobe, God ere 
ete tatame emne peten eteri komke panen yite, eme 

noub temente nenbe. 



Jon 3:16,17 God ere gwote nowselke tetan tatame emne 
pap noub yewom, ere Eteri Yen wurisubuwai erne won 
yam, ere gwote nowselri tatame emne kobo lan sam. 

Sam, tatame eme erne kenawaike abote, eme yaper beke 
kip te, eme som noub temente. God ere Eteri Yen erne 
won yam, ere tatame etemne tuma namde beke ya. Ere 

emne sene pette, eme som noub tete eke yam.

1 Jon 5:11-13 God ere wobe tuma seken ere gwo. God ere 
nemne sene pette, nema noub som temente. Eteri Yen 

eterke nema noub som temente. Eteri Yen eterken tetan 
tatame eme noub som temente nenbe. God Eteri Yen 
eterken beke te tatame eme noub som beke kip te. 

Kem God Eteri Yen erne kenawaike abobe tatame, kem 
noub som temente nenbe. Kem etep noub mette, eke an 

kemne etep bas rasbe.

